
	འབྲོག་པ་ཚོས་ལོ་ངོ་སྟོང་ཕྲག་མང་པོའི་རིང་དུ་སྐྱེ་ཁམས་མ་ལག་དང་མཉམ་དུ་འཆམ་མཐུན་ངང་འཚོ་གནས་བྱེད་པའི་ཁོར་ཡུག་ཅིག་བསྐྲུན་ཡོད་ལ། རྩི་ཤིང་དང་འབུ་སྲིན་ཚུད་པའི་སྲོག་ཆགས་ཚང་མར་བརྩི་བཀུར་བྱེད་པར་སྐུལ་འདེད་གཏོང་བའི་འཚེ་མེད་ཞི་བའི་རིག་གནས་ཤིག་གསར་གཏོད་གནང་ཡོད། མ་གཞི་ཁོང་ཚོས་སྒོ་ཕྱུགས་གསོ་སྤེལ་བྱེད་ཀྱི་ཡོད་རུང་། དུད་འགྲོ་དག་ལ་བྱམས་ཀྱིས་སྐྱོང་བ་དང་བཀའ་དྲིན་བསམ་ཤེས་བྱེད་པ་དེ་ནི་ཐུན་མོང་མ་ཡིན་པའི་བོད་ཀྱི་འབྲོག་པའི་རིག་གནས་ཀྱི་ཆ་ཤས་ཤིག་ཡིན།
	གལ་གནད་ཆེ་ཤོས་ནི་བོད་ཀྱི་འབྲོག་པ་ཚོས་རི་ཆུ་ནགས་གསུམ་སོགས་ལྷ་ཀླུའི་བཞུགས་གནས་ཡིན་པར་ངོས་འཛིན་བྱས་ཏེ། དེ་དག་བཤུ་གཞོག་དང་འབག་བཙོག་གི་གནོད་པ་ཐེབས་སུ་མ་བཅུག་པར་དུས་ཡུན་རིང་པོར་སྲུང་སྐྱོབ་བྱ་ཐུབ་ཡོད་ལ། རང་བྱུང་ཁོར་ཡུག་ལ་མི་གནོད་པའི་འཚོ་བ་སྐྱེལ་སྟངས་ཤིག་རྒྱུན་འཁྱོངས་གནང་ཡོད། དཔེར་ན། དུས་ཚིགས་ཀྱི་འགྱུར་བ་དང་བསྟུན་ནས། འབྲོག་པ་ཚོ་རུ་སྤོར་ནས་རྩྭ་ས་བརྗེ་བ་དེས་ཕྱུགས་ཟོག་གི་བདེ་ཐང་འགན་ལེན་བྱེད་པ་ཙམ་མ་ཟད། རྩྭ་ཐང་སྲུང་སྐྱོབ་ཀྱང་བྱེད་ཐུབ་ཀྱི་ཡོད།
	དེར་བརྟེན། འབྲོག་ལས་ནི་རྗེས་ལུས་ཀྱི་འཚོ་ཐབས་ཤིག་མ་ཡིན་པར། གཏོར་བརླག་དང་འབག་བཙོག འཛད་སྤྱོད་རིང་ལུགས་བཅས་ལས་གྲོལ་ཐབས་ཀྱི་འཚོ་བའི་ལམ་ཁ་ཞིག་ཡིན། དེང་སང་བོད་པ་ལྟ་བུའི་འབྲོག་པའི་སྤྱི་ཚོགས་ནི་ཁོར་ཡུག་དང་ཡུན་གནས་ཀྱི་འཚོ་བའི་ཐད་ལ་མཐོང་རྒྱ་ཆེ་ཞིང་། སྔོན་ཐོན་ཅན་ཞིག་ཡིན་པ་དུས་ཀྱིས་ར་སྤྲོད་བྱེད་ཀྱི་ཡོད། འདི་ལྟར་འབྲོག་པ་རྣམས་སོ་སོའི་ས་ཆའི་བདག་པོ་ཙམ་མ་ཡིན་པར་བོད་ཀྱི་སྐད་ཡིག་དང་རིག་གནས་རྒྱུན་འཛིན་བྱེད་མཁན་ཡང་ཆགས་ཡོད། ཕྱིའི་བཙན་འཛུལ་དང་། བཙན་འཛུལ་དེའི་མཇུག་འབྲས་ལ་བརྟེན་ནས། ནགས་ཚལ་གཅོད་འབྲེག་དང༌། རྡུལ་ཕྲན་གྱི་སྙིགས་རོ་འཕེན་པ། གཏེར་ཁ་སྔོག་འདོན། ཆུ་རགས་རྒྱག་པ། གཙང་པོའི་ཁ་བསྒྱུར་བ། རི་དྭགས་རྔོན་པ་སོགས་ཀྱི་རྣམ་པའི་ཐོག་ནས་ཁོར་ཡུག་ལ་གཏོར་བཤིག་གཏོང་བཞིན་པའི་དེང་གི་དུས་འདིར་མ་སླེབས་པའི་སྔ་རོལ་དུ། བོད་ཀྱི་རིག་གནས་འདི་ཡོད་པའི་རྐྱེན་གྱིས། མཐོ་སྒང་གི་ཡུལ་གྲུ་འདི་སྐྱེ་ཁམས་ངོས་ཐད་ཀྱི་དག་ཞིང་ཞིག་ཏུ་གནས་ཐུབ་པ་བྱུང་ཡོད།

	འབྲོག་ལས་ཀྱི་མ་འོངས་པའི་ཕུགས་འདུན།
	༡༽ ས་ཆའི་བདག་དབང་སྲུང་སྐྱོབ།
	མ་འོངས་པར་འབྲོག་པའི་འཚོ་གནས་རྒྱུན་མ་ཆད་པར་ཡུན་གནས་ཐུབ་པ་ལ། དང་ཐོག་ངེས་པར་དུ་འབྲོག་པའི་ཐོབ་ཐང་ངོས་ལེན་དང་། འབྲོག་པའི་ས་ཆའི་བདག་དབང་སྲུང་སྐྱོབ་བྱེད་པ་ནས་མགོ་འཛུགས་དགོས། གྲོང་ཁྱེར་རྒྱ་བསྐྱེད་དང་། ཞིང་ལས་འཕེལ་རྒྱས། གནམ་གཤིས་འགྱུར་ལྡོག་སོགས་ཀྱིས་ཕྱོགས་ཡོངས་ནས་འབྲོག་པའི་འཚོ་བར་གནོན་ཤུགས་ཆེན་པོ་བསྐྲུན་མུས་ཡིན་པའི་སྐབས་འདིར། རང་དབང་གི་སྒོ་ནས་རྩྭ་ས་ལོངས་སུ་སྤྱོད་ཆོག་པ་དང་། རུ་སྤོར་བའི་གནས་སྐབས་སུ་གཞུང་ལམ་བཀོལ་ཆོག་པའི་ལོ་རྒྱུས་རང་བཞིན་གྱི་འབྲོག་པའི་ཐོབ་ཐང་ཁག་སྲུང་སྐྱོབ་བྱེད་པར་རིག་གཞུང་དང་ཁྲིམས་ལུགས་ངོས་ཐད་ཀྱི་སྒྲོམ་གཞི་ཞིག་རྩ་འཛུགས་བྱེད་རྒྱུ་ནི་ཧ་ཅང་གལ་འགངས་ཆེ་ལ། སྲོལ་རྒྱུན་གྱི་ལམ་སྲོལ་དང་དེང་གི་ཁྲིམས་ལུགས་ཀྱི་ཚད་གཞི་གཉིས་ཀ་མངོན་པར་བྱ་ཆེད། སྒྲོམ་གཞི་དེ་འཛུགས་སྐབས་སུའང་འབྲོག་པའི་ལྷ་སྡེ་ཡུལ་སྡེ་ཚོར་ངེས་པར་དུ་གྲོས་བསྡུར་བྱ་དགོས། འབྲོག་པའི་རྩྭ་ས་དང་ནོར་ཕྱུགས་དོ་དམ་བྱེད་ཕྱོགས་ཀྱི་གནད་དོན་རིགས་གང་ཡིན་རུང་། དེ་ཐག་གཅོད་བྱེད་པའི་དབང་ཆ་ལྟེ་བ་འབྲོག་པ་ཚོར་ཡོད་དགོས། འབྲོག་པའི་ས་ཆའི་བདག་དབང་སྲུང་སྐྱོབ་བྱ་མ་ཐུབ་ཚེ། འབྲོག་པའི་འཚོ་གནས་ཀྱི་རྩ་བ་དང་། དུས་ཚིགས་དང་བསྟུན་པའི་གནས་སྤོ། རུ་སྡེའི་རྩྭ་ས་ལོངས་སྤྱོད་ཀྱི་ཐོབ་ཐང་སོགས་ལ་ཉེན་ཁ་འཕྲད་ངེས།
	༢༽ ཡུན་གནས་ཐུབ་པའི་འཕེལ་རྒྱས།
	འབྲོག་ལས་ཀྱི་མ་འོངས་པའི་ཕུགས་འདུན་དེ་བཟང་སྤྱོད་དང་ཡུན་གནས་ཐུབ་པའི་འཕེལ་རྒྱས་གཉིས་ལ་གཞི་བཅོལ་དགོས། འབྲོག་ལས་དེང་རབས་ཅན་དུ་བསྒྱུར་སྐབས། ནོར་ཕྱུགས་ཀྱི་བདེ་སྡུག་དང་། སྐྱེ་ཁམས་དོ་མཉམ། རིག་གནས་ཀྱི་རིན་ཐང་སོགས་བློས་གཏོང་བྱེད་མི་རུང་། འབྲོག་ལས་ཡར་རྒྱས་དང་འབྲེལ་བའི་ལས་དོན་གང་ཡིན་རུང་། འབྲོག་པའི་སྤྱི་ཚོགས་ཀྱི་ཀུན་སྤྱོད་དང་འབྲེལ་བའི་རིག་གཞུང་གི་རིན་ཐང་དང་དེང་རབས་ཡུན་གནས་ཐུབ་པའི་འཕེལ་རྒྱས་གཉིས་ཀར་མཐུན་པའི་བདེ་འཇགས་ཀྱི་ལག་ལེན་ཁག་སྐུལ་འདེད་གཏོང་དགོས། དེང་རབས་ཅན་གྱི་འབྲོག་ལས་ཀྱི་བྱེད་ཐབས་ཁག་ལག་བསྟར་བྱེད་སྐབས། སྲོལ་རྒྱུན་གྱི་བྱེད་ཐབས་ཁག་ལ་གུས་བརྩི་བྱས་ཏེ་གནའ་དེང་ཟུང་འབྲེལ་གྱི་དབུ་མའི་ལམ་ཁ་ཞིག་ལ་བསྙེག་ཐུབ་ན། ཕྱོགས་གཅིག་ནས་བོད་ཀྱི་འབྲོག་པ་ཚོས་སྒོ་ཟོག་སེམས་ཅན་རིགས་བཀོལ་སྤྱོད་བྱེད་རྒྱུའི་ཅ་དངོས་ཙམ་ཞིག་གི་ཚད་དུ་མ་བཞག་པར། བྱམས་ཀྱིས་སྐྱོང་བའི་མི་དང་སེམས་ཅན་བར་གྱི་ཐུན་མོང་མ་ཡིན་པའི་འབྲེལ་བ་ཟབ་མོ་དེ་རྒྱུན་སྐྱོང་གནང་ཐུབ་ལ། ཕྱོགས་གཞན་ཞིག་ནས། དུས་རབས་ཀྱི་འགྱུར་ལྡོག་དང་བསྟུན་ནས་ད་ལྟའི་དངོས་ཡོད་ཀྱི་གནས་སྟངས་ལ་གོམས་འདྲིས་བྱས་པ་བརྒྱུད་དེ། འབྲོག་པའི་འཚོ་བ་ཡུན་གནས་དང་ཇེ་རྒྱས་ཇེ་ལེགས་སུ་གཏོང་ཐུབ།
	༣༽ རང་མགོ་རང་ཐོན་དང་དོ་མཉམ་པའི་འབྲོག་ལས་དེང་རབས་ཅན།
	དེང་རབས་ཀྱི་བྱེད་ཐབས་ལ་བརྟེན་ནས་འབྲོག་ལས་གཉེར་ཐབས་ལས་སླ་རུ་བཏང་ཆོག དཔེར་ན། རྗེས་འདེད་འཕྲུལ་ཆས་སོགས་ལ་བརྟེན་ནས་ཕྱུགས་ཟོག་འཚོ་སྐྱོང་དང་། ཕྱུགས་སྨན་སྐོར་སྐྱོད་སྡེ་ཚན་སོགས་བཙུགས་ནས། འབྲོག་ལས་ཀྱི་ནུས་པ་སྲ་བརྟན་དང་གོང་མཐོར་གཏོང་ཐུབ། ཕྱུགས་ཟོག་གི་ཉེན་སྐྱོབ་ལས་འཆར་གྱིས་ཐན་སྐྱོན་དང་། ནད་ཡམས། ཡང་ན་ཁྲོམ་རའི་ཉམས་རྒུད་བཅས་ཀྱི་སྐབས་སུ་ཛ་དྲག་གི་རོགས་སྐྱོར་བྱེད་ཐུབ། གཞན། རྒྱལ་ཁབ་དང་ས་ཁུལ་གཞན་གྱི་འབྲོག་པ་དང་་ཉམས་མྱོང་བརྗེ་རེས་ཀྱི་ལས་གཞི་སྤེལ་ན། རིག་གཞུང་ཕན་ཚུན་བར་ནས་ཤེས་བྱ་གསར་པ་བསྡུ་ལེན་དང་ཐུན་མོང་གི་དཀའ་ངལ་སེལ་བའི་ཐབས་ལམ་འཚོལ་བར་ཕན་ཐོགས།


	གཉིས་པ། ད་ལྟའི་གནས་སྟངས་སམ་དཀའ་ངལ།  
	ཀ༽ ཕྱི་རྐྱེན་གྱི་དཀའ་ངལ།
	རྒྱལ་ཁབ་སྤྱི་གླིང་འཛུགས་བསྐྲུན་དང་། གཞུང་ལམ་དང་གནམ་ཐང་འཛུགས་སྐྲུན། ཉི་ནུས་གློག་འདོན་ས་ཚིགས་འཛུགས་སྐྲུན། ཆུ་མཛོད་དང་བཟོ་གྲྭ་འཛུགས་སྐྲུན། སྤྲོ་སྐྱིད་གླིང་ཀ་འཛུགས་སྐྲུན་བྱེད་པ་སོགས་ལ་བརྟེན་ནས་བོད་མི་རྣམས་ཀྱི་རྩྭ་སའི་བདག་དབང་ཤོར་བཞིན་པ།
	སྐྱེ་ཁམས་ཕྱུགས་ལས་ཀྱི་སྲིད་ཇུས་ཀྱི་འོག་ཏུ་འབྲོག་པ་རྣམས་ལ་རྩྭ་ཐང་དུ་སྒོ་ཟོག་འཚོ་སྐྱོང་བྱེད་དུ་མི་འཇུག་པ་དང་བཙན་གྱིས་གནས་སྤོར་ཏུ་འཇུག་པ།
	སྲིད་གཞུང་གིས་ཁོར་ཡུག་སྲུང་སྐྱོབ་ཀྱི་སྲིད་ཇུས་ལ་ཁ་གཡར་ནས་རྩྭ་སར་ལྕགས་ར་བསྐོར་ཞིང་འབྲོག་པ་རྣམས་ལ་རྩྭ་ས་བེད་སྤྱོད་གཏོང་དུ་འཇུག་གི་མེད་པ།
	གཞུང་གིས་རྩྭ་ཐང་དུ་ཤིང་སྡོང་དང་རྩྭ་ལྡུམ་གྱི་རིགས་སྣ་ཚོགས་འདེབས་འཛུགས་བྱས་ཏེ་རྩྭ་སའི་ངོ་བོ་སྒྱུར་ནས་མཐའ་མར་འབྲོག་པའི་རྩྭ་སའི་བདག་དབང་ཤོར་བཞིན་པ།
	རྩྭ་སའི་སྟེང་གཏེར་ཁ་ཕོན་ཆེན་པོ་སྔོག་འདོན་བྱས་ཏེ་འབྲོག་པའི་རྩྭ་ས་ལ་གཏོར་བརླག་གཏོང་བཞིན་པ།
	གཞུང་གི་སྲིད་ཇུས་འདྲ་མིན་གྱི་འོག་འབྲོག་པ་རྣམས་བཙན་གྱིས་མཁར་རྫོང་ལ་གནས་སྤོ་རུ་བཅུག་པ་དེས་འབྲོག་མིའི་སྲོལ་རྒྱུན་གྱི་འཚོ་ཐབས་དང་། སྐད་དང་རིག་གནས་ཀྱི་ངོ་བོ། འབྲོག་མིའི་སྤྱི་ཚོགས་ཀྱི་འབྲེལ་ལམ་སོགས་ཉམས་དམས་སུ་འགྲོ་བཞིན་པ།
	འབྲོག་པ་རྣམས་ནམ་དུས་ཀྱི་འགྲོས་དང་བསྟུན་ནས་རུ་སྤོ་རུ་མ་བཅུག་པར་གནས་གཅིག་ཏུ་བཀག་སྡོམ་བྱས་པ་དང་། ལྕགས་རྭ་བསྐོར་བ། རྩྭ་སའི་ཐོག་ཕྱུགས་ཟོག་འཚོ་སྐྱོང་བྱེད་དུ་མ་བཅུག་པ། རྩྭ་ས་ཞིང་སར་བསྒྱུར་བ། གཏེར་ཁ་བསྔོག་འདོན་བྱས་པ་བཅས་ལ་བརྟེན་ནས་རྩྭ་ཐང་བྱེ་ཐང་དུ་འགྱུར་བཞིན་པའི་དཀའ་ངལ།


	ཕྱི་རྐྱེན་གྱི་དཀའ་ངལ་སེལ་ཐབས་ལ།
	༡༽ འབྲོག་པའི་རྩྭ་ས་བེད་སྤྱོད་ཀྱི་ཐོབ་ཐང་ངོས་ཟིན་རྒྱུ། འབྲོག་པའི་རྩྭ་སའི་བདག་དབང་ལ་གནོད་པའི་གོང་གི་ལས་གཞི་དག་གི་འབྱུང་ཁུངས་དང་། དོན་གཉེར་བྱེད་མཁན། ལས་གཞིའི་གཞི་རྒྱ་ཆེ་ཆུང་དང་དུས་ཡུན། ལས་གཞིའི་རིམ་པ་དང་ངོ་བོ། སྤྱི་སྒེར་གང་ཡིན་སོགས་འབྲེལ་ཡོད་མི་སྣ་དང་། སྲིད་གཞུང་ཆ་འཕྲིན་གསལ་བསྒྲགས་ཀྱི་བརྒྱུད་རིམ (政府信息公开程序) སོགས་བརྒྱུད་ནས་རྒྱུས་ལོན་བྱ་རྒྱུ།
	༢༽  ཁོར་ཡུག་སྲུང་སྐྱོབ་དང་འབྲེལ་ནས་རྩྭ་སའི་བདག་དབང་སྲུང་སྐྱོབ་བྱ་རྒྱུ། ལས་གཞི་གང་རུང་ཞིག་ལ་རྐྱེན་བྱས་ནས་རྩྭ་སའི་བདག་དབང་ཤོར་གྱི་ཡོད་ན། དེ་དང་འབྲེལ་བའི་ཁོར་ཡུག་གི་གནད་དོན་སྐོར་ལ་གླེང་སློང་བྱ་རྒྱུ་དང་། ཕྱོགས་མཚུངས་འབྲོག་པའི་འཚོ་བ་རོལ་སྟངས་དང་། སྒོ་ཕྱུགས་འཚོ་སྐྱོང་བྱེད་ལུགས་སོགས་ཀྱིས་རྩྭ་ས་དང་ཁོར་ཡུག་གི་བདེ་ཐང་ལ་ཕན་ཐོགས་ཡོད་པའི་བརྗོད་དོན་གླེང་གཞི་བཟོ་རྒྱུ།
	༣༽ ཐབས་ལམ་སྣ་མང་བེད་སྤྱོད་གཏོང་རྒྱུ།  དབྱེ་ཞིབ་སྣ་བཞིའི་ལམ་ནས་དབྱེ་ཞིབ་བྱ་རྒྱུ། རྩྭ་སའི་བདག་དབང་ལ་གནོད་པའི་ལས་གཞི་ཞིག་གཉེར་གྱི་ཡོད་ན། ལས་གཞི་དེ་འགོག་རྒྱུར་རང་ངོས་ན་སྟོབས་ཤུགས་སམ་མཐུན་རྐྱེན་ཅི་ཞིག་ཡོད་མེད་དང་། ལས་གཞི་དེ་འགོག་ཐབས་བྱས་ན་ཉེན་ཁ་ཅི་ཞིག་ཡོད་མེད། དེའི་ཐད་རང་ངོས་ན་གོ་སྐབས་གང་དག་ཡོད་མེད་དང་། མི་འདང་སའམ་ཞན་ཆ་གང་དག་ཡོད་མེད་ཐོག་མར་ཤེས་དགོས་ཤིང་། དབྱེ་ཞིབ་དེ་ལ་གཞིར་བཞག་ནས་རྩྭ་སའི་བདག་དབང་སྲུང་སྐྱོབ་ཐད་གཤམ་གྱི་ཐབས་ལམ་འདི་དག་ལས་གང་འཚམ་ཞིག་བེད་སྤྱོད་གཏོང་རྒྱུ་གལ་ཆེ།

